
Kampanja  protiv  Visokih
sudskih  i  tužilačkih  vijeća
je neodgovorna
Upravni odbor Vijeća za implementaciju mira, koji obuhvata
ambasadore  Kanade,  Francuske,  Njemačke,  Italije,  Japana,
Turske, Rusije, Ujedinjenog Kraljevstva, Sjedinjenih Američkih
Država,  Delegaciju  Evropske  komisije  i  Nizozemsku  (koji
predstavljaju Predsjedništvo Evropske Unije) je danas izdao
sljedeće saopćenje:

“Nezavisno i profesionalno sudstvo je osnovni princip svake
moderne demokracije. Ono je temelj na kojem se gradi vladavina
zakona i krajnja garancija da je svaki građanin jednak pred
zakonom i da niko nije iznad zakona. U skladu sa tim nema
kompromisa  kad  je  ovaj  princip  u  pitanju,  ako  Bosna  i
Hercegovina  želi  da  ispuni  uslove  koji  su  neophodni  za
pridruživanje euroatlantskim institucijama.

Iako  u  potpunosti  poštujemo  pravo  građana  da  mirno
demonstriraju u skladu sa zakonom, nećemo se kolebati kad je u
pitanju naša podrška Visokim sudskim i tužilačkim vijećima.
Visoka sudska i tužilačka vijeća su odgovorna da se okonča
dugogodišnja praksa miješanja politike u sudstvo i uspostave
evropski standardi profesionalnosti i integriteta. Osim toga,
ova Vijeća rade sve što mogu da ponovo izgrade multietnički
karakter sudstva. A u ostvarivanju ovih ciljeva samo u toku
prošle  godine  postigli  su  veći  napredak  nego  što  je  BiH
postigla od rata.

U skladu sa tim u potpunosti podržavamo proces Visokih sudskih
i tužilačkih vijeća kao najbolju priliku za ovu zemlju da
uspostavi moderno, nezavisno i multietničko sudstvo i postigne
evropske standarde u ovoj oblasti. Apeliramo na sve one koji
žele da BiH zauzme svoje punopravno mjesto u Evropi da ne

podrže  neodgovornu  kampanju  koja  se  vodi  protiv  Visokih
sudskih i tužilačkih vijeća. Također bi željeli podsjetiti bh.
vlasti da su se obavezali da će uspostaviti Visoko sudsko i
tužilačko vijeće BiH do kraja ovog mjeseca.”


